
ᑐᓴᕐᑕᐅᓴᐅᑎᒋᒋᐊᓕᒃ 
 
 

 
ᐃᓗᕐᕈᓯᒧᓕᖓᓂᕐᓴᖅ ᐅᕕᒐᕐᑐᐃᑦ ᓴᐳᒻᒥᔭᐅᓂᖓ ᐱᖁᔭᖓ: 

ᐊᓪᓚᓯᒪᒍᑎᒃ ᖃᓄᐃᓕᖓᒐᓱᓐᓂᐅᔪᒥᒃ 

 
 
ᑰᑦᔪᐊᖅ, ᔪᓓ 19, 2018 – ᐱᒍᑦᔨᓱᑎᑦ ᓱᑫᑦ ᐱᓇᓱᖃᑎᒌᑦᑐᓂᑦ ᐃᓗᕐᕈᓯᒧᓕᖓᓂᕐᓴᒥᒃ ᐅᕕᒐᕐᑐᐃᑦ 
ᓴᐳᒻᒥᔭᐅᓂᖏᓐᓂᑦ ᐱᒍᑦᔨᒍᑎᖏᓐᓂᑦ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐊᓕᐊᓱᒃᑯᑦ ᑐᓴᕐᑎᓯᒋᐊᒥᒃ ᑯᐯᒃ 
ᑲᕙᒪᖓ ᑐᓴᕐᑎᑕᐅᓯᒪᓕᕐᖁᑦ ᓄᓇᕕᒃ ᖃᓄᐃᓕᖓᒐᓱᓐᓂᖓᓂᒃ ᐊᕕᑦᑐᓯᒪᔪᖅ 37.5ᒧᑦ ᐅᕕᒐᕐᑐᐃᑦ 
ᓴᐳᒻᒥᔭᐅᓂᖓᑕ ᐱᖁᔭᖓᓂ. ᑖᓐᓇ ᐊᓪᓚᑕᐅᒪᔪᖅ ᐱᕕᑦᓴᖃᕐᑎᓯᔪᖅ ᓄᓇᖃᕐᖄᓯᒪᔪᑦ ᓄᓇᓕᖏᓐᓂᑦ 
ᐊᖏᖃᑎᒌᒍᑎᓕᐅᕈᓐᓇᓗᑎᑦ ᑯᐯᒃ ᑲᕙᒪᖓᓗ ᐃᓗᕐᕈᓯᒧᓕᖓᓂᕐᓴᐅᓗᓂ ᐅᕕᒐᕐᑐᐃᑦ ᓴᐳᒻᒥᔭᐅᓂᖏᑦᑕ 
ᐱᒍᑦᔨᒍᑎᖏᑦ ᒪᓕᓪᓗᑎᑦ ᐃᓗᕐᕈᓯᒥᓂᒃ, ᐅᑉᐱᕆᔭᒥᓂᑦ, ᐱᐅᓯᕐᒥᓂᑦ ᐱᒻᒪᕆᖁᑎᒥᓂᓗ. 
 
ᖃᓄᐃᓘᕆᐊᒍᑎᑦᓴᓂᑦ ᐸᕐᓀᑕᐅᒪᔪᓂᑦ 2009-2016, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᑎᓕᔨᓐᓂᖁᑦ 
ᓄᓇᓕᓕᒫᓂ ᐃᒫᙰᕐᑏᑦ ᑲᑎᒪᔨᖏᓐᓂᑦ ᐅᕕᒐᕐᑐᓄᑦ ᐱᒍᑦᔨᒍᑎᓂᑦ ᕿᒥᕐᕈᒋᐊᓪᓛᓂᐊᕐᑎᓗᒋᑦ 
ᓄᓇᓕᓕᒫᓄᓕᖓᔪᓂᑦ ᐅᕕᒐᕐᑐᓂᑦ ᐃᓚᒌᓂᓗ ᐱᒍᑦᔨᒍᑎᖏᑦ ᓯᕗᓪᓕᐅᔭᐅᖁᑦᓱᒋᑦ. ᑐᕌᒐᖓ ᐱᒍᑦᔨᒍᑏᑦ 
ᐅᕕᒐᕐᑐᓂᑦ ᐃᓚᒌᓂᓗ ᐃᓂᓪᓚᑎᕐᑕᐅᒪᓗᑎᑦ ᑐᑭᓯᓇᑦᓯᐊᓗᑎᓗ ᑐᑭᖃᑦᓯᐊᓗᓂ ᐃᓗᕐᕈᓯᒧᓕᖓᑦᓯᐊᓗᓂ 
ᓈᒻᒪᓈᑦᓯᐊᓗᓂᓗ. ᓄᓇᕕᒻᒥ ᓯᕗᓕᕐᑐᑦ ᓇᓗᓀᕐᓯᓂᕐᖁᑦ ᐱᕙᓪᓕᐊᑕᐅᒋᐊᖃᕐᓂᖓᓂᒃ 
ᐃᓗᕐᕈᓯᒧᓕᖓᓂᕐᓴᐅᖁᔨᑦᓱᑎᑦ ᐅᕕᒐᕐᑐᐃᑦ ᓴᐳᒻᒥᔭᐅᒍᑎᖏᓐᓂᑦ ᑐᖕᖓᕕᐅᓂᕋᕐᓱᒍ, 
ᑲᒪᒋᐊᕈᓐᓇᓯᐊᕐᓂᓴᐅᓗᑎᑦ ᑭᖕᖒᒪᒋᔭᖏᓐᓂᑦ ᐅᕕᒐᕐᑐᐃᑦ ᐃᓚᖏᓪᓗ. 

ᒣ 2017ᒥ, ᒣᓇ ᐳᓪᓐ ᑎᒡᒍᐊᑕᐅᓐᓂᖁᖅ ᓄᓇᕕᒻᒥ ᐊᑕᐅᓯᖕᖑᓕᕐᑎᔪᑦᓴᐅᓱᓂ ᐅᕕᒐᕐᑐᐃᑦ ᐃᓚᒌᓗ 
ᐱᒍᑦᔨᒍᑎᖏᓐᓂᑦ ᐃᒫᙰᕐᑎᐅᓂᐊᕐᑎᓗᒍ ᑕᒐᑕᒐᓗ ᓯᕗᓕᕐᑐᖅ ᐱᓇᓱᐊᕐᑕᐅᔪᒥᒃ. ᒥᔅ ᐳᓪᓐ 
ᑐᓴᕐᑕᐅᑎᑦᓯᖃᑦᑕᑐᖅ ᑎᒥᒻᒪᕆᐅᔪᓕᒫᓄᑦ ᓄᓇᓕᓕᒫᓄᓗ ᓄᓇᕕᒻᒥ. ᑌᒣᒻᒪᑦ, ᓄᓇᕕᒻᒥ ᐃᓗᓯᓕᕆᓂᕐᒧᑦ 
ᑲᑎᒪᔩᑦ, ᒪᑭᕝᕕᒃ ᑯᐊᐳᕆᓴᓐ, ᑲᑎᕕᒃ ᐃᓕᓴᕐᓂᓕᕆᓂᖅ, ᖃᕐᔪᐃᑦ ᐅᕕᒐᕐᑐᐃᑦ ᑲᑎᒪᔨᖏᑦ, ᓄᓇᕕᒻᒥ 
ᐃᓄᑐᙯᑦ ᑲᑎᒪᔨᖏᑦ, ᓴᑐᕐᕖᑦ ᐊᕐᓀᑦ ᑲᑐᑦᔨᖃᑎᒌᑦᑐᑦ, ᐊᕙᑕᖅ ᐊᒻᒪᓗ ᐅᑭᐅᕐᑕᑐᒥ ᓄᓇᓕᖏᑦ 
ᐱᒋᐊᕐᑎᓯᓯᒪᕗᑦ ᑖᒃᑯᑎᒎᓇ ᐱᒋᐊᕐᑎᑕᐅᔪᕕᓂᕐᑎᒍᑦ. ᓴᐳᒻᒥᓱᑎᑦ ᓄᐃᑕᐅᒍᑎᑦᓴᖓᓂᒃ ᐊᑦᔨᖃᖕᖏᑐᒥᒃ 
ᐅᕕᒐᕐᑐᓂᑦ ᓴᐳᒻᒥᔭᐅᓂᖓᖏᓐᓂ ᐱᓇᓱᐊᕐᑕᐅᔪᒥ ᐊᒻᒪᓗ ᐊᑐᓂ ᑲᑎᒪᔩᑦ ᑐᑭᑖᕈᑎᓕᐅᕐᓂᖁᑦ ᓴᐳᑦᔨᓂᕐᒥᓄᑦ 
ᐱᓇᓱᐊᕐᑕᐅᔪᒥᒃ, ᐱᓇᓱᖃᑕᐅᑦᓱᑎᑦ ᐱᕙᓪᓕᐊᑕᐅᔪᒥ ᐊᖏᕈᑎᖃᕐᓱᑎᑦ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
ᓯᕗᓕᕐᓂᖏᓐᓂᑦ ᑕᒪᑦᓱᒥᖓ. 

ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐊᕐᕌᒍᑕᒫᕐᓯᐅᑎᒥᒃ ᑲᑎᒪᓂᖓᓂ ᔫᓂᐅᑎᓪᓗᒍ, ᑰᑦᔪᐊᒥ 
ᐊᓪᓚᓯᒪᔪᓕᐅᕐᓂᖁᑦ ᑐᕌᕐᑐᒥᒃ ᑯᐯᒃ ᐊᖓᔪᕐᖄᖓ ᑯᐃᔮᕐ, ᒥᓂᔅᑕ ᐸᕃᑦ ᐊᒻᒪᓗ ᓴᕐᓗᐳᐊ, 
ᐊᑎᓕᐅᕈᑎᐅᓐᓂᖁᖅ ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᐊᖓᔪᕐᖄᖓᓄᑦ ᓘᓯ ᑕᕐᕿᐊᐱᒃ ᐊᒻᒪᓗ ᓵᓕ 
ᒍᐊᑦ, ᐊᖓᔪᕐᖄᖓ ᒪᑭᕝᕕᒃ ᑯᐊᐳᕆᓴᓐᒥ. ᐊᓪᓚᑕᕕᓂᖅ ᐊᐅᓪᓚᑎᑕᐅᓐᓂᖁᖅ ᑐᑭᑖᕈᑎᓕᒫᑦ ᐃᓚᐅᑎᓪᓗᒋᑦ 
ᓄᐃᑦᓯᔪᑦ ᓴᐳᒻᒥᔭᐅᓂᖓᓂᒃ ᐱᓇᓱᐊᕐᑕᐅᓂᖓᓂᓗ ᓄᓇᓕᓕᒫᓄᑦ ᑎᒥᐅᔪᓄᓗ ᓄᓇᕕᒃ ᓯᕗᒧᐊᒍᓐᓇᓯᓂᐊᕐᒪᑦ 
ᐱᕙᓪᓕᐊᑎᑦᓯᓗᓂ ᐊᑦᔨᖃᖕᖏᑐᒥᒃ ᐅᕕᒐᕐᑐᐃᑦ ᓴᐳᒻᒥᔭᐅᓂᖓᓂᒃ ᐱᓇᓱᐊᕐᑕᐅᔪᒥᒃ.  
 
ᑖᓐᓇ ᐊᓪᓚᓯᒪᔪᖅ ᐃᒫᒃ: "ᓄᓇᕕᒻᒥᐅᖑᑦᓱᑕ, ᐊᑦᑕᓀᑦᑐᒦᒋᐊᖃᓐᓂᖏᓐᓂᑦ ᓴᐳᒻᒥᔭᐅᒋᐊᖃᕐᓂᖏᓐᓂᓗ 
ᐱᐊᕋᕗᑦ ᐱᒻᒪᕆᖁᑎᖃᕐᖁᒍᑦ. ᐃᓕᑕᕐᓯᓱᑕ ᐱᒻᒪᕆᐅᓂᖓᓂᒃ ᐱᑕᖃᕆᐊᖃᕐᓂᖓᓂᓗ 
ᐊᑦᑕᓀᑦᑐᒥᒋᐊᖃᕐᓂᖏᓐᓂᑦ ᐱᕈᕐᐸᓕᐊᑦᓯᐊᕆᐊᖃᕐᓂᖏᓐᓂᑦ ᐅᕕᒐᕐᑐᖁᑎᕗᑦ, ᐃᑉᐱᒋᔭᖃᕐᒥᔪᒍᑦ ᐅᕕᒐᕐᑐᐃᑦ 
ᓴᐳᒻᒥᔭᐅᓂᖏᓐᓂᑦ ᐱᓇᓱᐊᕐᑕᐅᔪᖅ ᖃᓄᐃᑦᑐᑐᐃᓐᓇᐅᒐᓗᐊᕈᑎᑦ ᓄᐃᑕᐅᒋᐊᖃᕐᓂᖏᓐᓂᑦ ᐃᓄᓐᓄᑦ 
ᐃᓄᓐᓅᓕᖓᓗᓂ ᓲᓱᑦᓴᓯᐊᕐᓂᖃᕐᓗᓂ ᐃᓗᕐᕈᓯᑦᑎᓂᑦ ᑭᓇᐅᓂᕐᑎᑦ, ᐃᓚᒋᖑᓂᑦᑎᓂᑦ ᓄᓇᓕᑦᑕᓗ 

ᐃᓂᓪᓚᖓᒍᓯᖏᓐᓂᑦ, ᐅᑉᐱᕈᓯᕗᓐᓂᓗ, ᐱᐅᓯᕗᓐᓂᑦ ᐱᒻᒪᕆᖁᑎᕗᓐᓂᑦ. ᑌᒣᓕᒍᓂᑭᓯᐊᓂ 
ᑲᔪᓯᒍᓐᓇᓯᐊᕐᓂᐊᑐᖅ." 
 
ᑖᓐᓇ ᐊᓪᓚᑕᐅᔪᕕᓂᖅ ᓄᐃᑕᑎᑦᓯᔪᖅ ᐊᓪᓗᕆᐊᕆᐊᖕᖓᐅᑎᕗᓐᓂᑦ ᐊᖏᖃᑎᒌᒐᓱᓐᓂᒧᑦ ᐊᖏᖃᑎᒍᓐᓇᓯᓗᑕ 
ᑯᐯᒃ ᑲᕙᒪᖓᓗ. ᓱᑯᐃᑦ ᐱᓇᓱᖃᑎᒌᑦᑐᑦ ᐱᓇᓱᖏᓐᓇᓂᐊᕐᖁᑦ ᑎᓯᒻᐱᕆ 2018ᒧᑦ ᑎᑭᓪᓗᒍ. ᓄᓇᕕᒻᒥ 
ᐃᓗᓯᓕᕆᓂᕐᒧᑦ ᑲᑎᒪᔩᑦ ᐱᒻᒪᕆᖁᑎᖃᕐᓂᑯᒥᓄᑦ ᑖᑦᓱᒥᖓ ᐱᓇᓱᐊᕐᑕᐅᔪᒥᒃ ᓇᒻᒥᓂᕆᔭᐅᓂᐊᕐᑎᓗᒍ 
ᓄᓇᕕᒻᒥᐅᓕᒫᓄᑦ, ᐃᓄᓕᒫᕐᓯᑎᑦᓯᖃᑦᑕᓛᕐᖁᑦ ᓄᓇᓕᖏᓐᓂᑦ ᓄᓇᕕᒻᒥ ᐅᐱᕐᖓᓴᖓᓂ 2019ᒥ, 
ᑐᓂᔭᐅᓚᐅᕐᑎᓇᒋᑦ ᑭᖑᓪᓕᐹᖓᓂ ᐅᓐᓂᑑᑎᓕᐊᖑᔪᑦ ᑯᐯᒃᒧᑦ. 
 
ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ ᓇᐅᓕᒫᓂᒃ ᐱᒍᑦᔨᔨᐅᔪᑦ ᑎᒥᖕᖑᑐᕕᓃᑦ 1978ᒥ ᔦᒻᔅ ᐯ ᐊᒻᒪᓗ 
ᑯᐯᒃ ᑕᕐᕋᖓᓂ ᐊᖏᖃᑎᒌᒍᑎᖓᑎᒍᑦ. ᑲᒪᒋᔭᑦᓴᔭᓕᒃ ᓄᓇᖁᑎᓕᒫᖃᓴᖓᓂᒃ ᑯᐯᒃ ᑕᕐᕋᖓᓂ 55 ᐃᑰᑕᖓᑕ 
ᑕᕐᕋᖓᓂᒃ ᐃᓗᓯᓕᕆᓂᕐᒧᑦ ᐃᓄᓕᕆᓂᕐᒧᓗ ᐱᒍᑦᔨᓂᕐᓄᑦ ᐃᓄᖁᑎᖏᓐᓂᑦ 14ᓂᑦ ᓄᓇᓕᓐᓃᑐᓂ. 

ᐱᓯᒪᔪᖅ: ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔩᑦ 
 
ᑐᑭᓯᒋᐊᕐᕕᓵᒃ: Ben Watt 
 ᑐᓴᕋᑦᓴᓕᕆᔨᒃ, ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᒃᑯᓂ 
 ᐅᖄᓚᐅᑎᖓ: 819 964-2222, ᓃᓂᕐᓗᒍ 258 
 
  
 
 

 


